
МАТЕМАТИКАНЫН БАШТАЛГЫЧ КУРСУНДА КЫЙМЫЛГА КАРАТА 

МАСЕЛЕЛЕРДИН ОРДУ ЖАНА РОЛУ 

МЕСТО И РОЛЬ ТЕКСТОВЫХ ЗАДАЧ НА ДВИЖЕНИЕ В КУРСЕ НАЧАЛЬНОЙ 

МАТЕМАТИКИ 

PLACE AND ROLE OF TEXT PROBLEMS IN THE COURSE OF INITIAL 

MATHEMATICS 

Аннотация: Макалада башталгыч класстардын математика курсунда кыймылга карата 

маселелерди окутуу суроолору каралган. Башталгыч математика курсунда кыймылга карата 

маселелерди орду көрсөтүлүп, кенже окуучуларга кандай ыкмалар менен түшүндүрүү 

керектиги аныкталган. Ылдамдык, аралык, убакыт чоңдуктарынын бири-бири менен 

байланышын окуучулар кандай өздөштүрүүсү зарыл экендиги берилген. 

Аннотация: В статье рассматриваются вопросы обучения задач на движение в курсе 

математики начальных классов. Определены приемы объяснения задач на движение и их 

место в курсе начальной математики. Даются особенности освоения учащимися взаимосвязи 

величин скорость, расстояние, время. 

Аnnotation: The article discusses the issues of teaching movement problems in the 

mathematics course for primary grades. The methods of explaining movement problems and their 

place in the course of elementary mathematics are determined. The features of mastering by students 

of the relationship of the quantities speed, distance, time are given. 

Негизги сөздөр: кыймылга карата маселелер, кенже окуучулар, математика курсу, 

чоңдуктар.  

Ключевые слова: задачи на движение, младшие школьники, курс математики, 

величины. 

Keywords: movement problems, junior schoolchildren, mathematics course, values. 

 

Негизги жалпы билим берүү стандартынын талаптарына жараша баланын инсан 

болуусунун негизги маселелеринин бири болуп, андагы индивидуалдуулукту, 

уникалдуулукту, кайталанбастыкты калыптандыруу саналат. Мындай маселени балдарга 

математика сабагында текстүү маселелерди чыгарууну үйрөтүү менен кандайдыр бир бөлүмүн 

чечүүгө болот. 

Маселелер математиканы окутууну уюштуруудагы негизги каражат жана 

окуучулардын таанып билүү жөндөмдүүлүгүн калыптандыруунун шарты, каражаты дагы 

болуп саналат. 

Маселе чыгаруу- окуу процессинде окуучуларды билимдүүлүккө үйрөтүп, эмоциялык 

кулк-мүнөзүн өркүндөтүүгө жана демилгелүүлүктөрүн арттырууга көмөкчү болот. 

Ошондуктан, башталгыч математиканы окутууда, окуучуларды маселе чыгарууга үйрөтүүнүн 

маааниси чоң. 

  Маселе чыгарууда окуучулардын аң-сезимдери, логикалык ой-жүгүртүүлөрү айкын 

болот. Маселе чыгаруу кенже мектеп окуучуларынын өз алдынчалуулугун, өзүн-өзү 

уюштуруусун, оюн бекемдөөсүн, активдүүлүгүн, инсан катары өз жөндөмдүүлүктөрүн 

көрсөтө билүүсүн өркүндөтүүгө багыттайт. 

Математиканын башталгыч курсунда маселе түшүнүгү ар кандай аталышта берилет- 

практикалык маселелер, арифметикалык маселелер, сюжеттик маселелер, текстүү маселелер 

деп.  

    Башталгыч класстардын математика сабагында текстүү маселелердин мааниси чоң. 

Текстүү маселелерди чыгаруу менен окуучулар жаңы математикалык билимдерге ээ болушат, 

практикалык иш-аракеттерге даярдык алышат. Тексттүү маселелер окуучулардын логикалык 

ойлоосун өстүрүүнүн эң негизги каражаты болуп саналат. Тексттүү маселелер окутуу менен 

турмуштун байланышын бекемдөөнүн бирден бир каражаты катары кызмат кылат. 

Текстүү маселе деп кырдаалдын кайсы бир компонентине сандык мүнөздөмө берүү 

талабы менен, анын компоненттеринин арасында кандайдыр бир катыштын бардыгын же 

жоктугун тургузуучу аныкталган кырдаалды табигый тилде сүрөттөп берүү саналат.  

Биз макалада текстүү маселелердин ичинен кыймылга карата маселелерди бөлүп 

алдык. Кыймылга карата математикалык маселе окуучуга туура математикалык түшүнүктөрдү 

иштеп чыгууга, курчап турган жашоосунун ар кандай жактарын толук билүүнү үйрөтүп, окуп 

жаткан теориялык түшүнүктөрдү пайдаланууга мүмкүндүк берет [1, 199-б.]. 

Башталгыч мектептин программасында балдарда өз алдынчалуулукту өнүктүрүү 

талабы коюлган. Мындай өз алдынчалуулук текстүү маселелерди чыгарууда эң зарыл болот. 

Текстүү маселелердин ичинен кыймылга карата маселелер өзгөчө орунду ээлейт. Башталгыч 

класстын окуучусу маселенин кыскача берилишин жазып, аны сүрөт, схема, чийменин 

жардамы менен иллюстрациялап, аны чыгаруунун ар бир кадамын негиздеп, жооптун 

тууралыгын текшерип бере алышы керек.  

   Кыймылга карата берилген маселелерди чыгаруунун билим берүүчүлүк жана 

өнүктүрүүчүлүк мааниси өтө чоң экендиги талашсыз. Окуучулар ылдамдык, убакыт жана 

аралык деген чоңдуктардын ортосунда белгилүү бир көз карандылык бар экендигин 

байкашып, жалпы алганда, алардын функционалдык ой – жүгүртүүсүнүн өнүгө башташына 

шарт түзүлөт. Ал эми бул болсо, функция сыяктуу, математиканын, негизги түшүнүгүн 

жогорку класста ийгиликтүү окуп – үйрөнүүгө жардам берет. 

Кыймылга карата маселелер башталгыч математиканын эң татаал темаларынын бири. 

Ошондуктан биринчи сабактан баштап балдарды кызыктырып, мындай маселелер менен 

байланыштуу чоңдуктарды табууну түшүндүрүү зарыл. 

Кенже окуучуларга кыймылга карата маселелерди окутууга даярдык иштерине 

төмөнкүлөр кирет: 

✓ балдарда кыймыл жөнүндө элестөөлөрдү жалпылоо; 

✓ ылдамдык деген жаңы чоңдук менен тааныштыруу; 

✓ ылдамдык, убакыт, аралык чоңдуктарынын арасындагы байланыштарды ачып 

көрсөтүү [2, 52-б].  

Балдарда кыймыл жөнүндө элестөөлөрдү жалпылоо максатында унаалардын 

кыймылын көрсөтүү экскурсиясын жүргүзүп, андан кийин балдардын өздөрүн кыймылдоосун 

көрсөтүү керек. Экскурсияда жана класста иштөөдө бир телонун кыймылы, эки телонун бири-

бирине карата кыймылына көңүл буруу зарыл. Бир тело (машина, адам ж.б.) бат же акырын 

кыймылдарын, токтоп калуусун, түз же ийри сызыктуу кыймыл жүрөөрүн түшүндүрүү керек. 

Эки тело бир багытта, карама-каршы багытта кыймылдап, бири-бирине жакындашы же 

алысташы мүмкүн. Кенже окуучуларга чиймелер кандай жүргүзүлөрүн көрсөтүү керек: 

аралык кесинди менен белгиленет; чыгуу, жетүү, жоолугушуу орду сызыкча же желекче менен 

белгиленет; кыймылдын багыты жебелер менен белгиленет.  

Окуучуларга бир багыттагы кыймылга карата маселелерди тааныштырууда ылдамдык, 

убакыт, аралык деген чоңдуктар менен байланышкан формулаларды өздөштүрүү маанилүү. 

Бирдей ылдамдыктагы кыймылды мүнөздөөчү чоңдуктардын арасындагы көз 

карандылыктарды өздөштүрүүнүн негизги жолдорун карайлы.  

Биринчи сабакта окуучулардын жашоо тажырыйбасына жана байкоосуна таянып кээ 

бир телолор бат жана жай кыймылдай турганына көңүл бурдуруу зарыл. Мисалы, 

велосипедчен адам жөө адамдан ашып кетет, машина велосипедди, самолет машинаны ж.б. 

Телолор бирдей ылдамдыкта кыймылдай ала турганы, мисалы, жөө адам саатына 3 км басат, 

машина саатына 100км жүрөт, чуркаган адам 1 минутада 8 м чуркай аларын ж.б. Мыдай 

учурларда жөө адамдын ылдамдыгы 3 км/с, машинаныкы-100 км/с, чуркаган адамдыкы- 8 м/с 

деп белгиленерин көрсөтүү керек.  

Ылдамдык менен тааныштырууда окуучулардын өздөрүнүн жөө жүргөн кыймылынын 

ылдамдыгын табуусун уюштуруу зарыл. Балдар 1 минутада аралыкты басышат да мугалим 

окуучу 1 минутада өткөн аралык окуучунун ылдамдыгы экенин түшүндүрөт. Андан кийин 

мугалим кээ бир телолордун ылдамдыктарын атайт да окуучуларды: кыймылдын ылдамдыгы-

кыймылдаган телонун убакыт бирдигиндеги өткөн аралыгы деген жыйынтыкка алып келет. 

Андан соң жөнөкөй маселелер каралып, телонун ылдамдыгын табуу үчүчн анын өткөн 

аралыгын, ушул аралыкты өтүү үчүн керектелген убакытка бөлүү зарылдыгын көрсөтөт. 

Ылдамдыкты v, аралыкты s, убакытты t менен белгилесек, v= s : t формуласын алууга болот.  

Кийинки сабактарда тиешелүү жөнөкөй маселелерди чыгаруунун жардамы менен 

аралык ылдамдык менен убакыттын көбөйтүндүсүнө барабар экендиги келип чыгат: s = v•t. 

Ошондой эле убакытты тапканда t = s : v болот. Окуучуларды ушул үч формулалардын 

арасындагы байланышка көңүлүн буруу зарыл.  

Жөнөкөй маселелерди чыгаруунун жыйынтыгында окуучулар төмөнкүдөй 

байланыштарды өздөштүрүүсү керек: 

✓ эгер аралык жана убакыт белгилүү болсо, анда ылдамдыкты бөлүү амалы менен табууга 

болот: v=s: t 

✓ эгер ылдамдык менен убакыт белгилүү болсо, анда аралыкты көбөйтүү амалы менен 

табууга болот: s = v•t 

✓ эгер аралык менен ылдамдык белгилүү болсо, анда убакытты бөлүү амалы менен 

табууга болот: t=s: v. [3, 64-б].  

Ошентип, мындай маселелердин өзгөчөлүгү болуп ылдамдык деген жаңы чоңдукту 

киргизүү, ошондой эле аларды чыгарууда кыймыл процессин чагылдыруучу схемаларды 

пайлануу болот.  

Татаал маселелердин арасында бири-бирин көздөй жана карама-каршы багыттагы 

кыймылдарга өзгөчө көңүл бурулат. Бул маселелерде эки телонун бир убактагы кыймылы 

болгон жаңы элемент киргизилет. 

Мындай маселелерди өтүүдөн мурун класста балдардын бири бирине карата кыймылын 

уюштуруп, эки баланын арасындагы аралык азайгандыгын, ар бири бирдей убакыт 

керектегендигин көрсөтүү керек. Окуу китебинен маселелерди чыгарып, көнүгүүлөрдүн 

жардамы менен жөө адамдардын, машналардын ж.б. бир убакытта чыкты дегенди түшүндүрүү 

зарыл. Ошо менен бирге балдар бир ылдамдыкта кыймылдоодо ылдамдык, убакыт, аралык 

чоңдуктарынын арасындагы байланыштарды так өздөштүрүүсү керек.  

Бири-бирин көздөй кыймылга карата маселени үйрөтүүдө эки телонун бир убакытта 

кыймылдаганы жөнүндө туура түшүнүктү калыптарыдруу зарыл. Эки телонуну бир убакытта 

бири-бирин көздөй кыймылдаганда жолдо бирдей убакыт болорун жана бардык аралыкты 

өтүшөрүн өздөштүрүүсү маанилүү. Мындай маанилүү маалыматты балдар өздөштүрүүсү үчүн 

төмөнкүдөй аналогиялык суроо-маселелерин коюу керек: 

1. Эки шаардан бир убакытта бири-бирин көздөй эки поезд чыкты. Алар 3 сааттан кийин 

жоолугушту. Ар бир поезд жолдо канча убакыт болду? 

2.  Айылдан шаарды көздөй жөө адам чыкты. Аны көздөй шаардан велосипедчен адам 

чыкты да 40 минутадан кийин жөө адамга жоолукту. Жоолукканга чейин жөө адам жолдо 

канча убакыт болду? 

Балдарга бир сабакта мурункуну өзгөртүп түзүү менен кыймылга карата маселенин 

бардык үч түрүн тең тааныштыруу максатка ылайыктуу. Балдардын чыгарган маселесин 

өзгөртүп түзгөндөн келип чыккан маселени чыгаруусу алардын өз алдынча чыгарылышты 

табуусуна мүмкүндүк берет. Кийинки сабактар каралган маселелерди чыгаруу 

билгичтиктерин бышыктоого карата жүргүзүлөт.  

Мында маселенин башка түрүнн чыгаруудай эле ар кандай чыгармачыл мүнөздөгү 

көнүгүүлөрдү сунуштоо пайдалуу. Мисалы, төмөнкүдөй суроолор берилиши мүмкүн: 

“Веловиспедчен адамдар (машиналар, поезддер ж.б.) жолдун ортосунда жоолугушу мүмкүн 

беле?” “Кандай шартта?”, “Эгер велосипедчен адамдаржолун улантышса, алардын кимиси 

пунктка биринчи келет?” ж.б. 

4-класста карама-каршы багыттагы кыймылга карата меселелер киргизилет. Ар бир 

мындай түрдөгү маселе берилиш жана изделишине карата үч түргө бөлүнөт: 1. Ар бир телонун 

ылдамдыгы жана кыймыл убактысы берилет, аралык изделет; 2. Ар бир телонун ылдамдыгы 

жана аралык берилет, кыймылдоо убакытысы изделет; 3. Аралык жана кыймыл убактысы 

жана бир телонун ылдамдыгы берилет, экинчи телонун ылдамдыгы изделет. 

  Мындай түрдөгү маселелер менен балдарды тааныштырууда жогорудагыдай эле 

даярдоо иштери жүргүзүлөт. Балдарга эки телонун карама-каршы кыймылына карата 

байкоолорду жүргүзүп, мындай учурда эки телонун арасындагы аралык чоңоюп жатканын 

түшүндүрүү керек.  

Билгичтиктерди бышыктоо этабында окуучуларга ар кандай көнүгүүлөрдү аткартып, 

кыймылга карата маселелердин түрлөрүнүн чыгарылыштарын салыштыруу зарыл.  

Кыймылга карата маселелерди чыгарууда көрсөтмөлүүлүк үчүн схемалык чиймелерди 

колдонуу ыңгайлуу. Схема маселеде чагылдырылган турмуштук кырдаалды туура аныктоого 

жардам берет.  

Мисалга төмөнкүдөй маселени карайлы: “Моторо кайыгы бир пристандан экинчи 

пристанга чейинки аралыкты 20 минутада 625 м/мин ылдамдык менен сүзөт. Кайра кайткан 

жолдо ал 5 мин кеч келди. Кайра кайткан жолдо моторо кайыгынын ылдамдыгы канчага аз 

болгон?” 

Маселеде негизги чоңдуктар-убакыт, ылдамдык, аралык жана барган, кайра кайткан 

деген сөздөр экенин билип, төмөнкүдөй таблицаны түзөбүз: 

 аралык убакыт ылдамдык 

барган бирдей 20 мин 625 км 

кайра кайткан  ? 5 мин көп ? аз 

 

Суроого жооп берүү үчүн моторо кайыгынын кайра кайткан жолдогу ылдамдыгын 

табуу зарыл, ал үчүчн убакыт жана ылдамдыкты табуу керек.кайра кайткан жолдун убактысын 

кошуу менен табабыз: 20+5=25 (мин). Эми аралыкты табабыз. Аралык ылдамдык менен 

убакыттын көбөйтүндүсүнө барабар, барган жана кайра кайткан жолдун аралыгы бирдей 

болгондуктан: 625•20=12500(м) чыгат, ал эми ылдамдык аралыкты убакытка бөлгөнгө 

барабар: 12500:25=500 (м/мин). Эми маселенин суроосуна жооп берүүгө болот. Ал үчүн 

ылдамдыктардын айрымасын табабыз: 625-500=125(м/мин).  

Мындай жазууларды бергенде окуучуларга амалдарды аткаруу тартибин тандоо оңой 

болот, себеби “ылдамдык” “убакыт” “аралык” чоңдуктарынын арасындагы өз ара 

байланыштар жөнүндө гана билимдер зарыл болбостон, жөнөкөй маселени чыгаруу 

билгичтиктери, санды бир нече бирдикке чоңойтуу жана салыштыруу билгичтиктери зарыл 

болот.  

Класста иштөөдө балдарга өнүктүрүүчү мүнөздөгү жана кыйынырак маселелерди 

берүү да оң таасирин тийгизет. Бул балдардын маселени чыгаруу темасына кызыгуусун 

арттырып, алардын интеллектуалдык жөндөмдүүлүктөрүн өнүктүрүүгө түрткү берет жана 

таанып билүү ишмердүүлүгүн жогорулатат.  

Жалпысынан кыймылга карата маселелерге кызыгууну арттыруу үчүн мүмкүн 

болушунча ар кандай чиймелерди жана схемаларды колдонуу керек. Башталгыч класста 

кыймылга карата маселени окутууда мугалим окуучуларды кыймылга карата маселелерди 

чыгарып үйрөтүү менен аларды алгебра жана физика боюнча татаал маселелерди чыгарууга 

көндүмдөрдү калыптандырат. 

Жогоруда айтылгандардын баары кыймылга карата маселелерди окутууда  

көрсөтмөлүү ыкмаларды пайдалануунун жаңы методикаларын ищтеп чыгууну талап кылып, 

пайдаланып жаткан методикаларды мындан ары өркүндөтүү маанилүү экенин негиздейт. 

